
“19”

Quando de mêzo giorno ri cravetti

Se ne stávan'all'ombra a demorâ,

Erminia sciù ra scorza dri ærboretti,

Ro nomme de Tancredi a zè a intaggiâ,

E tutti ri amorosi desgustetti

Sciù ri Ormi, e sciù ri Pin a disegnâ:

E lezzendo dappœu questi nescioí,

Ghe vegne uña verginia da morì*.



“20”

Raxonando dappœu comm'uña matta,

A dixeiva a re mæsme ciante antighe:

Ve prego a mantegnì* ra scorza intatta:

Ve raccomando queste quattro righe;

Che se ghe passeran, zugando a ciatta,[1]

Zoveni innamoræ con re sò amighe,

Porran dî: poveraçça! senza un sodo,

Amô ti g'hæ ben dæto dro berrodo.[2]



“21”

Chi sà, che ro Diao non ghe strasciñe

Quello, che aoura me dà tanto martello,

Per o quæ vœu l'amô, che bruxe, e striñe,

E me faççe d'intorno ro gaviello?

Trovando poi quest'osse teneriñe,

Sotterræ a ra refosa intr'un sapello;

O me vegne derrê, bocca de sporta,

A sciusciâmeghe quando sarò morta.



22

Che se in vitta son stæta desgraziâ,

De no trâme ra coæ d'un canestrello;

In morte posse gôve uña cassâ,

D'un pâ d'œuve in menestra de giuscello.

Così cianzando, a parla da insensâ

Con ri boschi, e a va fœura de çervello

Tancredi, che fra tanto ra çercava,

In cangio de trovâra, o s'allargava.



23

O ghe tegnì a ro sezze per un pesso

Sciù l'orma dre pantofore o scarpette,

Ma ro bosco è de ramme tanto spesso;

Che o se desperse, dentr'e seze scciette.

O no sa s'o se segge a rosto, o a lesso,

Co a nœutte in collo, senza lanternette;

E o stà lì in oreggion, per veì s'o sente

O rumô d'arme, o zampetâ de gente.



24

Se remescia uña fœuggia, e lê d'abrîo

Cammiña a quella votta a rubbaton.

Basta che d'un oxello o sente un pîo,

Se caccia quaccio quaccio lì in gatton.

Ma infin d'uscî dro bosco gh'è riuscîo,

Che l'aggiuttò dra Luña ro lampion,

Seguitando ro viaggio ciù da basso,

Dond'o sentì, che usciva un gran fracasso.



25

O l'arrivò tra mêzo a uña scciumæra,

Senza un minimo danno a sarvamento,

Chi ven zù d'in montagna, per ra gæra,

E porta ri ægue fresche comme argento.

Ra galante o ciamò con voxe cæra,

Ma l'êco repiggiò ro sò lamento.

E in tanto l'arba, chi era zà levâ,

A ro scompisciò tutto de rozâ.







	↑ Gatta-cieca.

	↑ Amore l'hai burlata.











[image: ]

[image: ]

Estræto da "https://lij.wikisource.org/w/index.php?title=Pagina:Ra_Gerusalemme_deliverâ.pdf/99&oldid=31105"


					Categorîa: 	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 30 lùg 2020 a-e 02:27.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







